
Renuka Stavaraj Stotram Kaularnava

రేణుకాస్తవరాజస్తోత్రమ్  కౌలార్ణవే  భైరవోక్తమ్

శ్రీ గణేశాయ నమః ।
సదాశివం నమస్కృత్య ఉమాం దుర్గాం  గణేశ్వరమ్ ।
వక్ష్యామి రేణుకాస్తోత్రం  భుక్తి-ముక్తి-ఫలప్రదమ్  ।
గుప్తప్రకట -సిద్ధానాం  యోగినీ చక్ర -పాదుకామ్ ।
నమామి శిరసా నాథం కాల కౌలేశ్వరం ప్రభుమ్  ॥
ఆనన్ద -పీఠ-మధ్యస్థమానన్ద  -పరవేష్టితమ్  ।
ప్రణమ్య  చ కులానన్దం  జ్ఞానానన్ద  -ప్రకాశకమ్  ॥
అక్షరం క్షరమాద్యన్తం ప్రకృతిం  పురుషం పరమ్ ।
తం వన్దే సచ్చిదానన్దమేకవీరం  సశామ్భవమ్ ॥
సింహపర్వతమాసీనం దేవదేవేశ్వరోత్తమమ్ ।
తత్రస్థఞ్చ   సురవాసినమాత్రేయం  బ్రహ్మవాదినమ్  ॥
అనుసూయా వరం ప్రాప్తం   పుత్రస్నేహేన  వత్సలామ్ ।
యత్ర యోగీశ్వరో విష్ణుః  సమ్భవిష్యత్వయోనిజామ్ ॥
నానాభోగసమాకీర్ణం  క్రీడతే  ప్రమదాదిభిః  ।
మదిరానన్దచైతన్యం   జ్ఞానానన్దప్రబోధకమ్    ॥
జమదగ్నేస్తు యా భార్యా రేణుకా నామ విశ్రుతా  ।
రామమాతేతి విఖ్యాతా త్రిషు  లోకేషు విస్తృతా ॥
దత్తాత్రయో  మహాత్మాఽసౌ నాగపిఙ్గలపూర్వకమ్  ।
రేణుకాయాః వినిక్షిప్తం సద్భావం బీజముత్తమమ్ ॥
మాయా బీజేన సంయుక్తం మహాపీఠోద్భవం శుభమ్ ।
తత్రస్థా  శామ్భవీ శక్తిః  సోమయా చ కులాన్వయా ॥
కులాకులవిభాగేన వామ-దక్షిణ-సఞ్జ్ఞకమ్  ।

సన్తానం త్రిః  ప్రకారం  చతుః సింహాసనే సదా ॥
క్రమపీఠేః  సదా యుక్తం ద్వీప-ద్వీపాన్తరే స్థితమ్  ।
పఞ్చాశద్వర్ణభేదేన  మన్త్రయన్త్రాణి   వై స్థితమ్  ॥
చతుష్కం పఞ్చకం షట్కం చతుష్కం పఞ్చకన్త్రికమ్  ।
వషట్కారః సముత్పన్నః కౌమార్యా బటుకాద్వయః ॥
షడ్భిః చక్రైస్తు  వై దేవ్యాః శ్రీకణ్ఠాద్యాశ్చైవ    భైరవాః  ।
శ్రియా  క్రమేణ  సంయుక్తా చతుఃషష్ఠ్యాస్తు  దేవతాః ॥
బ్రాహ్మీ  మాహేశ్వరీ చైవ  కౌమారీ వైష్ణవీ   తథా ।
వారాహీ చ తథేన్ద్రాణీ  చాముణ్డా చ శివోద్భవా ॥
ప్రయోగే  వారుణం కౌలం ఆదావాహ్య జయన్తికా ।
చరత్రికం  ప్రతఞ్చైవ   దేవీ కోష్ఠేన  చాష్టధా  ॥
మాహేన్ద్రీ  చ తథాగ్నేయీయామ్యాం నైరృత్య  వారుణీ ।
వాయవ్యాం హి చ కౌవేరీ ఈశాన్యాం దివ్యయోగినీ ॥
ఉడ్యాయనీ జలన్ధరీ  కామరూపా చయా స్థితా  ।
కౌలార్ణవే  స్థితా యా చ మన్త్రే చక్రే తుయా స్థితా  ॥
ప్రసన్నా  ప్రకటా  చైవ  సహజా కులజాదయః ।
క్షేత్రపాలాశ్చ  దిక్పాలా వేతాలాశ్చైవ  రాక్షసాః ॥
పిశాచా గణగన్ధర్వా  శాకినీ డాకినీ తథా ।
ఖ़ేచరా భూచరాశ్చైవ  పాతాలాశ్చాన్తరిక్షగాః ॥
నానారూపధరా సర్వే బలిపూజాభికాఙ్క్షిణః  ।
అధికారస్వరూపేణ విచరన్తి మహీతలే ॥
క్రీడతే  యోగినీ వృన్దం  క్షేత్రమాతృగృహే  స్థితమ్  ।
కేచిద్ గాయన్తి నృత్యన్తి  పూజయన్తి స్తువన్తి  చ ॥
హసన్తి కిలకిలాయన్తి గర్జయన్తి  మహాబలాః ।
మాతృపాదోద్భవా సర్వే మాతృమణ్డలసంస్థితా   ॥
తన్మధ్యే శామ్భవీ శక్తిర్రేణుకా   సురపూజితా ।
శ్రావణ్యశ్చైవ   శాక్తేయమష్టవ్యా  శామ్భవీపదమ్ ॥

తేన సా శామ్భవీ ప్రోక్తా  హకారాద్ధి కలాస్మృతా ।
బ్రహ్మా  విష్ణుశ్చ  రుద్రశ్చ  ఈశ్వరః శివ ఏవ చ ॥
మాలాబీజసముత్పన్నా సా శక్తిర్రేణుకా  మతా ।
నమోఽస్తు తే మహాదేవి మహామాయే నమోఽస్తు తే ॥
నమోఽస్తు తే వీరభద్రే వీరమాత్రే నమోఽస్తు తే ।
రామమాత్రే నమస్తుభ్యం త్రిషు  లోకేషు పూజితా ॥
నమోఽస్తు కులకౌలేశి నమోఽస్తు జ్ఞానభైరవి   ।
నమోఽస్తు జ్ఞానగే  సర్వే సర్వేశ్వరి నమోఽస్తు తే ॥
రామేశ్వరి నమస్తుభ్యం కామేశ్వరి నమోఽస్తు తే ।
భద్రకాలి  నమస్తుభ్యం కామేశ్వరి నమోఽస్తు తే ॥
జమదగ్నిప్రియే  శుభ్రే రేణుకే త్వాం నమోఽస్తు తే ।
చైతన్యవిగ్రహే   నిత్యే వ్యాపకే త్వాం నమోఽస్తు ॥
త్రైలోక్యవ్యాపినీ  దేవీ విష్ణుమాయే  నమోఽస్తు తే ।
శఙ్కర-ప్రేమపాత్రత్వం   పార్వతి త్వాం నమోఽస్తు తే ॥
హరకాయార్ద్ధవాసిత్వం  శఙ్కరి త్వాం నమోఽస్తు తే ।
భక్తిప్రియే  మహాశుభ్రే మాలిని త్వాం నమోఽస్తు తే ॥
పఞ్చముద్రే మహాముద్రే భూతపఞ్చకముద్రితే  ।
మహాముద్రాత్మికే  శాన్తే రేణుకాయై నమోఽస్తు తే ॥
సద్భావబీజముత్పన్నం భావేన తవ సంస్థితమ్  ।
స్వాత్మభావాత్మజాత్మస్థా రేణుకాయై నమోఽస్తు ॥
స్వచ్ఛన్దవిహరిణీ  శక్తిః స్వచ్ఛన్దేన  చ సంస్థితా  ।
స్వచ్ఛన్దోన్మత్తమాతఙ్గీ  రేణుకాయై నమోఽస్తు తే ॥
ప్రమత్తే  మదిరానన్దే మదిరానన్దవిగ్రహే   ।
చిద్రుపే  పరమానన్దే రేణుకాయై నమోఽస్తు తే ॥
జగద్బీజే జగద్రూపే  జగద్భూతే జగన్మయే ।
జగన్మాతే జగన్మాతః రేణుకాయై నమోఽస్తు తే ॥
వైష్ణవీ   విష్ణుమాయా  త్వం మోహితం సచరాచరమ్ ।

వాఞ్ఛితార్థప్రదాదేవి   తాం వన్దే రేణుకామహమ్ ॥
స్వచ్ఛన్దభైరవీచణ్డే   మాతఙ్గీ మత్తరూపిణీ ।
యోగినీవృన్దమధ్యస్థే  ఏకవీరే నమోఽస్తు తే ॥
బ్రహ్మవైకుణ్ఠరుద్రాద్యా     మునీన్ద్రాః  సిద్ధకిన్నరాః  ।
త్వత్పదం పూజయన్తీహ మాతృపీఠే నమోఽస్తు ॥
త్వం పరా త్వం చ పశ్యన్తీ మధ్యమా త్వం చ వైఖరీ  ।
ఋగ్యజుః సామాథర్వాణి శబ్దబ్రహ్మాత్మికే   నమః ॥
యజ్ఞవిద్యా  త్రిసన్ధ్యా   త్వం వేదగర్భా సురేశ్వరి ।
గఙ్గా గయా చ గాయత్రీ మాతాపురనివాసినీ ॥
త్వం స్వాహా త్వం స్వధా చైవ  పఞ్చయజ్ఞమహామఖ ़ే ।
యస్య జాతి ద్విజేన్ద్రాణాం  మాతృలిఙ్గమహేశ్వరి  ॥
త్వం చ కాలీ మహాకాలీ మహాలక్ష్మీ సరస్వతీ ।
త్రిపురా  త్వరితా త్వం చ రేణుకాయై నమోఽస్తు తే ॥
కపాలినీ కాలికాత్వం భైరవీ  త్వం చామ్బికా ।
మాహేన్ద్రీ  త్వం విశాలాక్షీ రేణుకాయై నమోఽస్తు తే ॥
క్షేత్రజా  పీఠజా త్వం చ మన్త్రజా  త్వం కలామ్బికే ।
ప్రసన్నా  ప్రకటా  త్వం చ సహజా త్వం చ రేణుకే ॥
వామే జ్యేష్ఠే చ రౌద్రే చ మాలినీ మన్త్రయోగినీ  ।
వేద సిద్ధాన్తయానిత్యం   తాం వన్దే రేణుకామహమ్ ॥
సురజ్యేష్ఠే సురానన్దే సర్వదేవమయీ శివే ।
సచ్చిదానన్దచిద్రూపే   విశ్వేశ్వరి నమోఽస్తు తే ॥
పీఠక్షేత్రే శ్మశానే చ క్రీడతే  వృన్దభైరవీ   ।
చత్వారియోగినీ వృన్దే రేణుకాయై నమోఽస్తు తే ॥
చతుఃషష్ఠిస్తు  యోగిన్యాః సిద్ధసఙ్ఘట్టమేలకే    ।
మాతృమణ్డలమధ్యస్థే  రేణుకాయై నమోఽస్తు తే ॥
మన్త్రయన్త్రకులాద్యే   తు కులకౌలేశ్వరి శివే ।
జ్ఞానానన్దసురాపూర్ణే   రేణుకాయై నమోఽస్తు తే ॥

చతురష్టకపీఠా  త్వం మాయాసా చణ్డికా  మతా ।
బిన్దు -నాద-కలా-జ్యోతిః శివశక్తిః  సుశామ్భవీ ॥
పఞ్చబీజసమాయుక్తా పఞ్చప్రణవసమ్భవా  ।
ఉకారవిగ్రహా  శక్తిః సమయా చఞ్చలామ్బికా ॥
కౌలాన్వయసముద్భూతే కౌలికాన్వయపూజితే ।
భారతీ చైకవీరా  త్వం కులకౌలాన్తరాలినీ ॥
రాజరాజేశ్వరీ త్వం చ సింహే చణ్డేశ్వరీ  మతే ।
స్వచ్ఛన్దా శ్రీభవా  ప్రోక్తా  సా శక్తిర్మాతృమణ్డలే  ॥
ఆది సూత్రక్రమైర్యుక్తం     మధ్యసూత్రం  తథైవ  చ ।
సంవర్త్తమణ్డలాన్తస్థే  వీరమాత్రే నమోఽస్తు తే ॥
కులావలిమథా వృక్షా అమ్బా శ్రీనాథపాదుకా  ।
అకృష్టకేతకి  త్వం చ కుబ్జే చణ్డి నమోఽస్తు తే ॥
దూతీ బటుకకౌమార్యా భైరవీ  క్షేత్రపాలకా  ।
సిద్ధసఙ్ఘట్టయోగిన్యాం    క్రీడతే  మాతృమణ్డలే  ॥
యోగినీ పీఠమధ్యస్థం  మహాపీఠం సశామ్భవమ్ ।
ఏకవీరాక్షరం బ్రహ్మ  సూరసిద్ధాలయం  పరమ్ ॥
హంసపర్యఙ్కమారూఢం త్రికోణం  బీజపూరకమ్ ।
ఏకవీరామిదం బీజం వాగ్భవం పరమేశ్వరమ్ ॥
త్రిబీజం  బాణసంయుక్తం త్రిశట్కోష్ఠదలే   స్థితమ్  ।
తన్మధ్యే శామ్భవీ బీజమేకవీరం చిదాత్మకమ్ ॥
త్రికోణాన్యేకబీజఞ్చ  మాయాబీజేన వేష్టితమ్  ।
ఆనన్ద కన్దకల్లోలం   హసన్తం మాతృమణ్డలమ్  ॥
బ్రహ్మా  విష్ణుర్మహాదేవ  ఇన్ద్రాద్యాశ్చైవ   దేవతా ।
యద్బీజం మాతృపీఠస్థం  శామ్భవం తం నమామ్యహమ్ ॥
అకారస్యాష్టమం  బీజం శివశక్తిసమన్వితమ్  ।
తన్మధ్యే వస్తునిష్క్రాన్తం ఏకవీరం సశామ్భవమ్ ॥
హృదిమధ్యే స్థితం  పద్మం హృది పద్మం సకర్ణకమ్  ।
తన్మధ్యే వస్తునిష్క్రాన్తమేకవీరం సశమ్భవమ్ ॥

సర్వనారీశుభత్వఞ్చ కూటస్థం  బీజమవ్యయమ్ ।
హకరార్ధకులధరమేకవీరే  నమోఽస్తు తే ॥
నిత్యక్లిన్నే  మదద్రావే  ప్రాణజీవాత్మసఞ్జ్ఞకే   ।
హృల్లేఖ ़ే సచ్చిదానన్దే విశ్వేశ్వరి నమోఽస్తు తే ॥
కులపఙ్కజమార్తణ్డే హంసాక్షే ప్రాణధారిణీ  ।
చైతన్యవిగ్రహే   నిత్యే రేణుకాయై నమోఽస్తు తే ॥
కదమ్బగోలకాకారే బ్రహ్మరన్ధ్రవిలమ్బినీ   ।
సూక్ష్మసూక్ష్మాన్తరే నిత్యే రేణుకాయై నమోఽస్తు తే ॥
కేన్దుః  స్రవలిత  శక్తిః  షట్చక్రక్రమభేదినీ   ।
బ్రహ్మరన్ధ్రే   వినిష్క్రాన్తే రేణుకా వ్యోమమణ్డలే  ॥
లిఙ్గత్రయాన్తే   నిష్క్రాన్తే శూన్యే నాదవినిగ్రహే  ।
నిరాలమ్బే నిరాభాసే రేణుకాయై నమోఽస్తు తే ॥
నాభిమూలేషుయా శక్తిః కుణ్డిల్యాః  సర్పరూపిణీ ।
షట్చక్రవిన్దునాదాన్తే   రేణుకా వ్యోమమణ్డలే  ॥
ఇడా పిఙ్గలమధ్యస్థే  బ్రహ్మమార్గప్రవాహినీ    ।
మృణాలతన్తురూపేణ హిమాంశు నిత్యం చిదామ్బికే ॥
ద్వాసప్తతి-సహస్రాణి  నాడీ వృన్దాని  చాలయేత్ ।
సోమ-సూర్యాగ్నిభిన్నేఽసి చిద్రూపే  పరమామృతే ॥
శశికోటి సమాభాసే అవసీః బ్రహ్మమణ్డలే   ।
అచలే సర్వభూతస్థే రామమాత్రే నమోఽస్తు తే ॥
అన్తఃకరణసమ్బన్ధి నాడీయన్త్రప్రవాహినీ   ।
ప్రణవాత్మక  హః సమ్యక్ హృత్ప్రష్ఠే ప్రతితిష్ఠతి   ॥
ఆధారే నాభి మధ్యస్థే హృత్పద్మ-కణ్ఠ -తాలుకే ।
ప్రాణస్యాన్తర్గతే   సూక్ష్మే షోడశ చైవ  రేణుకే ॥
స్థానత్రయవినిష్క్రాన్తే   మాత్రాత్రయవినిష్ఠితే    ।
మాతృకేత్యేకవీరే చ వ్యోమాతీతే పరాత్పరే ॥

పీఠస్థే పీఠమధ్యస్థే మాయాతీత-పరాత్పరే ।
హఙ్కారార్ధకలాపూర్ణే  రేణుకాయై నమోఽస్తు తే ॥
త్వయా వినైకభేదేన  వ్యాపితం సచరాచరమ్ ।
ఇచ్ఛా-జ్ఞాన -క్రియా -శక్తి  రేణుకాయై నమోఽస్తు తే ॥
గిరిమధ్యే తథారణ్యే మేరుమధ్యే హిమాచలే ।
నన్దా కాత్యాయనీ దుర్గే రేణుకాయై నమోఽస్తు తే ॥
స్వర్గపాతాలమర్త్యేషు  విచరన్తీ త్వనేకధా ।
ప్రచణ్డయోగినీ   చణ్డే ఏకవీరే నమోఽస్తు తే ॥
తేజోమణ్డలదుర్ధర్షే   సూర్యకోటి-సమప్రభే  ।
దుర్నిరీక్ష్యే దురాధారే ఏకవీరే నమోఽస్తు తే ॥
ఐం బీజం వ్యాపితం యేన వజ్రేయం  సచరాచరమ్ ।
త్రైలోక్యం  క్షోభయన్తీం త్వా మాయాబీజేన రేణుకామ్ ॥
త్వమేవ పరమం జాప్యం త్వమేవ పరమం తపః ।
త్వమేవ పరమం జ్ఞానం  రేణుకాయై నమోఽస్తు తే ॥
త్వం మాతా త్వం పితా భ్రాతా  త్వం సఖా త్వం గురుప్రభుః  ।
త్వమేవ జగతాం ధాత్రీ త్రాహి  మాం భక్తవత్సలే ॥
అధర్మః కురు తే ధర్మ ధనవాన్ ధనమీశ్వరి ।
అజాతిః కురు తే జాతిస్త్వయాజ్ఞా పరమేశ్వరి ॥
అపవిత్రం  పవిత్రేయం  కురుషే త్వం సదామ్బికే ।
త్వమేవ పరమం తీర్థం  త్రైమూర్తిస్త్వం   జగన్మయే ॥
జాతిభ్రష్టా  కులభ్రష్టా  వ్రతభ్రష్టా   చ యే నరాః ।
ఏకవీరాప్రసాదేన  శుద్ధాస్తే   నాత్ర సంశయః ॥
ద్విజాతి మ్లేక్ష  పర్యన్తం పాపం యః కురుతే నరః ।
తత్సర్వం దహ్యతే క్షిప్రం  రేణుకాదర్శనేన తు ॥
వర్ణావర్ణో  న తస్యాస్తి త్వన్మార్గే యే యథేరితమ్ ।
తీర్థం  భూతాసి మాతఙ్గీ రేణుకాయై నమోఽస్తు తే ॥
విరజే రజనీమూర్తే నిర్ధూతే  ధూతకల్మషే ।

త్రైలోక్య  పావని పుణ్యే ఏకవీరే నమోఽస్తు తే ॥
సమనో ఘ్రాణాఙ్ఘ్రి   పాణిశ్చ దద్రుస్ఫోటకమేవ  చ ।
దారిద్ర్య -దుఃఖ-రోగఘ్నీం తాం వన్దే రేణుకామహమ్ ॥
కల్పద్రుమ -సమాఖ్యాతా చిన్తామణి-విభూషితా ।
రేజనాః కిం పశ్యన్తి  రేణుకాం కామధేనుకామ్ ॥
ధర్మార్థకామమోక్షాణాం  పురుషాణాం చతుర్విధామ్ ।
ఏకవీరాప్రసాదేన  సిధ్యన్తే నాత్ర సంశయః ॥
సర్వం తీర్థాభిషేకం  తు సర్వయజ్ఞఫలం  లభేత ।
ఆషాఢే చైవ  కార్తిక్యాం రేణుకాదర్శనేన తు ॥
పృథివ్యాం యాని తీర్థాని  సముద్రా సరితాని చ ।
ఏకవీరా పరం నాస్తి సద్యః ప్రత్యయకారకమ్  ॥
కార్తిక్యాం కృత్తికాయోగే యః పశ్యన్తీహ రేణుకామ్ ।
న తేషాం పునరావృత్తిః కల్పకోటిశతైరపి  ॥
శ్రీసింహామలకం  దేవ దేవదేవేన సేవితమ్ ।
ముక్తిగతా సమాసాద్య ద్విసప్తతిచతుర్ముఖాః ॥
దేవదేవో తథా రుద్రః  సమ్భేదో భాస్కరాలయమ్ ।
తోయం మేరుస్తడాగస్య సద్యః పాపహరాణి షట్ ॥
కురుక్షేత్రే సకృత్తీర్థే  రాహుగ్రస్తే   దివాకరే ।
ప్రయాగం  చ సదాతీర్థం  గయా గఙ్గా చ రేణుకా ॥
ఆధారభూతనిలయో లలనారూపధారిణీ ।
క్షుధా తృషా చ దుఃఖఘ్నీం తాం వన్దే రేణుకామహమ్ ॥
యే పశ్చిమాస్తు యే సిద్ధా పూర్వాయై యే చ సంస్థితాః  ।
ఏకవీరా పరం బీజం శాశ్వతం పదమవ్యయమ్ ॥
మాయాబీజేనయా ప్రోక్తా  హఙ్కారార్ద్ధకలాస్మృతా  ।
సాయోనిః సర్వమన్త్రాణాం  సా శక్తిః రేణుకా స్మృతా ॥
కిం తస్య బహుభిర్మన్త్రైర్వేదసిద్ధాన్తవిస్తరైః      ॥
ఏకవీరామహామన్త్రం  సర్వ-కామ-ఫలప్రదమ్  ॥

మూలమన్త్రమిదం  ప్రోక్తం   హంసభేదేన సంస్థితమ్  ।
స సాక్షాద్ భైరవే  ప్రోక్తమేకవీరం   పరాత్పరమ్ ॥
శివశక్తిమిదం  బీజం రేణుకామిదమవ్యయమ్ ।
సర్వమఙ్గలమాఙ్గల్యే   పవిత్రం  పాపనాశనమ్ ॥
య ఇదం పఠతే నిత్యం త్రిసన్ధ్యం   శ్రద్ధయాన్వితమ్   ।
ఆయురారోగ్యమైశ్వర్యం  పదం నిర్వాణమాప్నుయాత్ ॥
అచలాం శ్రియామాప్నోతి  పుత్రదారాది  సమ్పదామ్ ।
భుఞ్జతే  విపులాన్భోగాన్ త్రైలోక్యం  మోహయేద్ధ్రువమ్  ॥
ఏకవీరా ఇదం బీజం త్రైలోక్యే  యః పఠేన్నరః ।
ఐశ్వర్యం లభతే రాజ్యం వాగైశ్వర్యం  చ జాయతే ॥
దుర్వృత్తానామశేషేణ తథా దుఃస్వప్నదర్శనే ।
రక్షోభూత-పిశాచేభ్యో గ్రహపీడాం  వ్యపోహతి ॥
రేణుకాపరమం స్తోత్రం  యే జపన్తి చ మానవాః ।
ప్రాప్నుయాత్పరమాం  సిద్ధిమణిమాది  గుణాష్టధామ్  ॥
మాతాపురస్థితా  దేవీ మాతృపీఠోద్భవా శివా ।
మహాదేవేన సంస్తుత్య భుక్తి-ముక్తి-ఫలప్రదామ్  ॥
రేణుకాయా ఇదం స్తోత్రం  పఠిష్యతి దినే దినే ।
స గచ్ఛేత్ పరమం స్థానం  యత్ర దేవో మహేశ్వరః ॥
ఇతి శ్రీకౌలార్ణవే   శ్రీభైరవప్రోక్తం     రేణుకాస్తవరాజస్తోత్రం  సమ్పూర్ణమ్  ।

॥ శ్రీ రేణుకార్పణమస్తు ॥

